
Navagrahastava by Vyasa

વ્યાસકૃતઃ નવગ્રહસ્તવઃ

વ્યાસ ઉવાચ ।
શ‍ૃણુષ્વ દ્વિજશાર્દૂલ સૂર્યસ્તોત્રં મહાફલમ્ ।
યચ્છ્રુત્વા  ચ પઠિત્વા ચ સર્વપાપૈઃ પ્રમુચ્યતે॥ ૧॥
–

૧. સૂર્યઃ
॥ અથ સૂર્યસ્તોત્રમ્॥
(સૂર્યાષ્ટોત્તરશતનામસ્તોત્રમ્)

ઓઙ્કારરૂપો ગવાન્ ભાસ્કરશ્ચ વિકર્તનઃ ।
સૂર્યો રવિઃ કાશ્યપેયો ભાનુર્દિનકરઃ   પ્રભુઃ॥ ૨॥
લોકપ્રકાશકઃ સાક્ષી શ્રીમાંલ્લોકદિગીશ્વરઃ ।
ગભસ્તિમાલી સપ્તાશ્ચ સ્ત્રિગુણઃ કમલાસનઃ॥ ૩॥
ગ્રહેશ્વરો ગુણાધારો બ્રહ્મવિષ્ણુશિવાત્મકઃ ।
જ્યોતિષ્માન્ જ્યોતિષાં નાથો બ્રહ્મા બ્રાહ્મણદૈવતઃ॥ ૪॥
ત્રૈગુણ્યનાયકો દિવ્યો લોકબન્ધુર્ભયાપહઃ ।
તિમિરારી રશ્મિમાલી સહસ્રકિરણઃ કરી॥ ૫॥
શૂરઃ કરીન્દ્રો મૈત્રેયઃ કેવલાત્માર્યમામલઃ ।
પદ્મપ્રકાશકો ધાતા વિષ્ણુસ્ત્વષ્ટાંશુરેવ ચ॥ ૬॥
વેદાત્મા વેદવેદ્યશ્ચ યમકર્તાશ્વિનીપતિઃ ।
નાસત્યદત્રજનકો જ્ઞાનજ્યોતિઃ સનાતનઃ॥ ૭॥
પૂષા વિવસ્વાનાદિત્યો દ્વાદશાત્મા દિવાકરઃ ।
અહસ્કરઃ પ્રભારાશી રોગહા રુક્ચિકિત્સકઃ॥ ૮॥

વ્યાસકૃતઃ નવગ્રહસ્તવઃ

મહૌષધસ્મૃતિઃ પુણ્યઃ પરમાર્થઃ સ્મૃતાર્ત્તિહા   ।
ઋષિસ્તુત્યો જપપ્રીતો ગાયત્રીજનકોઽવ્યયઃ॥ ૯॥
ગાયત્રીજપસુપ્રીતસ્ત્રિસન્ધ્યપરસુપ્રિયઃ ।
શિવપૂજકસુપ્રીતો વિષ્ણુપૂજકસુપ્રિયઃ॥ ૧૦॥
ગઙ્ગાસ્નાનપ્રિયપ્રીતો  દુર્ગાજપસુહૃદ્વરઃ ।
પિતૃમાતૃભક્તિભક્તો ધર્મો ધર્માત્મદણ્ડકૃત્॥ ૧૧॥
રક્તવર્ણઃ શ્યામવર્ણો ધવલઃ કાલભેદતઃ ।
સ્વયમ્ભૂરન્નદો વારિપ્રદો હ્યરુણસારથિઃ॥ ૧૨॥
પિતા પિતામહો દેવો દક્ષિણાશાપતિઃ સુરુક્ ।
આકાશરત્નં તરણિશ્ચિત્રભાનુર્વિરોચનઃ  ॥ ૧૩॥
માર્ત્તણ્ડોઽર્કો વાયુકર્તા સમ્યક્જ્ઞાતા કૃપામયઃ ।
પ્રાતર્મધ્યાહ્નસાયાહ્ને સન્ધ્યાવન્દનકૃત્પ્રિયઃ ॥ ૧૪॥
પ્રાતર્બ્રાહ્મણહસ્તાબ્જજલાઞ્જલિસુખી સદા ।
તપનસ્તાપનો વિશ્વસ્તીર્થોદય ઉદારધીઃ॥ ૧૫॥
ભૂરસગ્રાહકશ્ચેતિ સૂર્યનામશતં પરમ્ ।
ફલશ્રુતિઃ ।
સાષ્ટકં કથિતં તુભ્યં પાપરોગહરં પરમ્॥ ૧૬॥
સર્વજ્વરપ્રશમનં સર્વવ્યાધિમહૌષધમ્ ।
પવિત્રં પુણ્યદં પુણ્યં યઃ પઠેત્ સુસમાહિતઃ॥ ૧૭॥
તસ્ય સર્વાર્થસિદ્ધિઃ સ્યાદ્યદ્યન્મનસિ વર્ત્તતે ।
ઉત્પન્નેષુ હ્યરિષ્ટેષુ સઙ્કલ્પ્યેદં પઠેત્ શુભમ્॥ ૧૮॥
તદા તસ્યારિષ્ટશાન્તિર્ભવત્યેવ ન સંશયઃ ।
રવિપ્રિયદિને પુણ્યે રવિં  સમ્પૂજ્ય યઃ પઠેત્॥ ૧૯॥
સ રવેર્મણ્ડલં ભિત્વા યાતિ બ્રહ્મહ્યનાગતિમ્ ।
॥ ઇતિ સૂર્યસ્તોત્રમ્॥
–

અથ વક્ષ્યે શશિસ્તોત્રં તચ્છૃણુષ્વ  મુદાન્વિતઃ॥ ૨૦॥
–

૨. શશિઃ
॥ અથ શશિસ્તોત્રમ્॥
(ચન્દ્રાષ્ટોત્તરશતનામસ્તોત્રમ્)

ચન્દ્રોઽમૃતમયઃ શ્વેતો વિધુર્વિમલરૂપવાન્   ।
વિશાલમણ્ડલઃ શ્રીમાન્ પીયૂષકિરણઃ કરી॥ ૨૧॥
દ્વિજરાજઃ શશધરઃ શશી શિવશિરોગૃહઃ ।
ક્ષીરાબ્ધિતનયો દિવ્યો મહાત્માઽમૃતવર્ષણઃ॥ ૨૨॥
રાત્રિનાથો ધ્વાન્તહર્ત્તા નિર્મલો લોકલોચનઃ ।
ચક્ષુરાહ્લાદજનકસ્તારાપતિરખણ્ડિતઃ॥ ૨૩॥
ષોડશાત્મા કલાનાથો મદનઃ કામવલ્લભઃ ।
હંસઃસ્વામી ક્ષીણબૃદ્ધો ગૌરઃ સતતસુન્દરઃ॥ ૨૪॥
મનોહરો દેવભોગ્યો બ્રહ્મકર્મવિવર્દ્ધનઃ ।
વેદપ્રિયો વેદકર્મકર્તા હર્ત્તા હરો હરિઃ॥ ૨૫॥
ઉદ્ધર્વવાસી નિશાનાથઃ શ‍ૃઙ્ગારભાવકર્ષણઃ  ।
મુક્તિદ્વારં શિવાત્મા ચ તિથિકર્તા કલાનિધિઃ॥ ૨૬॥
ઓષધીપતિરબ્જશ્ચ સોમો જૈવાતૃકઃ શુચિઃ ।
મૃગાઙ્કો ગ્લૌઃ પુણ્યનામા ચિત્રકર્મા સુરાર્ચ્ચિતઃ  ॥ ૨૭॥
રોહિણીશો બુધપિતા આત્રેયઃ પુણ્યકીર્ત્તકઃ ।
નિરામયો મન્ત્રરૂપઃ સત્યો રાજા ધનપ્રદઃ॥ ૨૮॥
સૌન્દર્યદાયકો દાતા રાહુગ્રાસપરાઙ્મુખઃ ।
શરણ્યઃ પાર્વતીભાલભૂષણં ભગવાનપિ॥ ૨૯॥
પુણ્યારણ્યપ્રિયઃ પૂર્ણઃ પૂર્ણમણ્ડલમણ્ડિતઃ ।
હાસ્યરૂપો હાસ્યકર્તા શુદ્ધઃ શુદ્ધસ્વરૂપકઃ॥ ૩૦॥
શરત્કાલપરિપ્રીતઃ શારદઃ કુમુદપ્રિયઃ ।
દ્યુમણિર્દક્ષજામાતા યક્ષ્મારિઃ પાપમોચનઃ॥ ૩૧॥
ઇન્દુઃ કલઙ્કનાશી ચ સૂર્યસઙ્ગમપણ્ડિતઃ  ।

સૂર્યોદ્ભૂતઃ સૂર્યગતઃ સૂર્યપ્રિયપરઃપરઃ॥ ૩૨॥
સ્નિગ્ધરૂપઃ પ્રસન્નશ્ચ મુક્તાકર્પૂરસુન્દરઃ ।
જગદાહ્લાદસન્દર્શો જ્યોતિઃશાસ્ત્રપ્રમાણકઃ॥ ૩૩॥
સૂર્યાભાવદુઃખહર્ત્તા વનસ્પતિગતઃ કૃતી ।
યજ્ઞરૂપો યજ્ઞભાગી વૈદ્યો વિદ્યાવિશારદઃ॥ ૩૪॥
રશ્મિકોટિર્દીપ્તિકારી ગૌરભાનુરિતિ દ્વિજ ।
ફલશ્રુતિઃ ।
નામ્નામષ્ટોત્તરશતં ચન્દ્રસ્ય પાપનાશનમ્॥ ૩૫॥
ચન્દ્રોદયે પઠેદ્યસ્તુ સ તુ સૌન્દર્યવાન્ભવેત્ ।
પૌર્ણમાસ્યાં પઠેદેતં સ્તવં દિવ્યં વિશેષતઃ॥ ૩૬॥
સ્તવસ્યાસ્ય પ્રસાદેન ત્રિસન્ધ્યાપઠિતસ્ય ચ ।
સદાપ્રસાદાસ્તિષ્ઠન્તિ બ્રાહ્મણાશ્ચ દ્વિજોત્તમ॥ ૩૭॥
શ્રાદ્ધે ચાપિ પઠેદેતં સ્તવં પીયૂષરૂપિણમ્ ।
તત્તુ શ્રાદ્ધમનન્તઞ્ચ કલાનાથપ્રસાદતઃ॥ ૩૮॥
દુઃસ્વપ્નનાશનં પુણ્યં દાહજ્વરવિનાશનમ્ ।
બ્રાહ્મણાદ્યાઃ પઠેયુસ્તુ સ્ત્રીશૂદ્રાઃ શ‍ૃણુયુસ્તથા॥ ૩૯॥
બ્રાહ્મણાઃ શ‍ૃણુયુશ્ચાપિ લભેયુશ્ચ સમં ફલમ્ ।
॥ ઇતિ શશિસ્તોત્રમ્॥
–

અથાન્યેષાન્તુ નામાનિ સ્તોત્રરૂપાણિ મે શ‍ૃણુ॥ ૪૦॥
–

૩. મઙ્ગલઃ
॥ અથ મઙ્ગલસ્તવમ્ ॥
(મઙ્ગલૈકવિંશનામાનિ   )

મઙ્ગલસ્ય  સ્તવં વક્ષ્યે સર્વમઙ્ગલદાયકમ્  ।
મઙ્ગલો  ભૂમિપુત્રશ્ચ રક્તાઙ્ગોઽરુણલોચનઃ ॥ ૪૧॥

અઙ્ગારકો  દીપ્તારઃ શસ્ત્રપાણિઃ ઋણાપહા ।
મેષરાશ્યધિપો રક્તો રક્તામ્બરધરસ્તથા॥ ૪૨॥
શૂકરાશ્યધિપો દેવો યાત્રામઙ્ગલવૃત્તિદઃ  ।
સમુદ્રશોષકશ્ચૈવ વહ્નિનેત્રઃ પ્રતાપવાન્॥ ૪૩॥
ધનદઃ પ્રીતવદનઃ પ્રલયાત્મા પ્રમોદદઃ ।
ફલશ્રુતિઃ ।
ઇત્યેકવિંશતિં    નામ્નાં મઙ્ગલસ્ય  તુ યઃ પઠેત્॥ ૪૪॥
સ એવ નિરૃણો ભૂત્વા ધાર્મિકશ્ચ   ધની ભવેત્ ।
સમ્પૂજ્ય રક્તપુષ્પેણ મઙ્ગલાહે  ચ મઙ્ગલમ્ ॥ ૪૫॥
સ્તવમેતં પઠિત્વા તુ નિરૃણઃ સન્ ધની ભવેત્ ।
॥ ઇતિ મઙ્ગલસ્તવમ્ ॥
–

અથ વક્ષ્યે બુધસ્યાપિ સ્તોત્રં બુદ્ધિવિવર્દ્ધનમ્॥ ૪૬॥
–

૪. બુધઃ
॥ અથ બુધસ્તોત્રમ્॥
(બુધૈકવિંશનામાનિ  )

બુધો ગૌરતનુઃ સૌમ્યો માનવીશઃ શુભાનનઃ ।
શુભગ્રહઃ પુણ્યકીર્ત્તિસ્તારેયશ્ચ   ઇલાપતિઃ॥ ૪૭॥
પુરૂરવપિતા ધીરઃ કુમારો રાજવલ્લ્ભઃ ।
રાજપુત્રો રાજ્યદાતા બ્રહ્મરાજ ઉષર્વુધઃ॥ ૪૮॥
દ્વન્દ્વરાશ્યધિપશ્ચૈવ સિંહરાશ્યધિપસ્તથા   ।
નવગ્રહપ્રિયશ્ચેતિ નામ્નામેવૈકવિંશતિમ્  ॥ ૪૯॥
ફલશ્રુતિઃ ।
બુધસ્ય યઃ પઠેદેતાં સ યાત્રાયાં સુખં લભેત્ ।
ગ્રહાસ્તસ્ય પ્રસન્નાઃ સ્યુઃ પુત્રવાન્ ધનવાન્ ભવેત્॥ ૫૦॥
ધર્મજ્ઞાનઞ્ચ પાણ્ડિત્યં જાયતે તસ્ય સર્વશઃ ।

॥ ઇતિ બુધસ્તોત્રમ્॥
–

અથ વક્ષ્યે ગુરુસ્તોત્રં જાવાલે શ‍ૃણુ કથ્યતે॥ ૫૧॥
–

૫. ગુરુઃ
॥ અથ ગુરુસ્તોત્રમ્॥
( ગુરુસપ્તવિંશનામાવલિઃ   )

દેવાચાર્યો ગુરુર્જીવઃ  કમનીયઃ સુરેશ્વરઃ ।
વાચસ્પતિઃ પણ્ડિતશ્ચ સર્વશાસ્ત્રવરઃ સુરઃ॥ ૫૨॥
ધિષણો ગીસ્પતિર્બ્રહ્મા બ્રાહ્મણશ્ચ બૃહસ્પતિઃ ।
શ્રીમાનાઙ્ગિરસસ્તારાવલ્લભો  જીવનપ્રદઃ॥ ૫૩॥
જ્યેષ્ઠો જ્યેષ્ઠગ્રહો વિજ્ઞો ધનુર્મીનાધિપો જયઃ ।
શુભગ્રહો યજ્ઞકર્તા કૃતી ચિત્રશિખણ્ડિજઃ॥ ૫૪॥
ફલશ્રુતિઃ ।
નામાન્યેતાનિ જીવસ્ય પાદ્યાનિ સપ્તવિંશતિઃ   ।
બુદ્ધિવૃદ્ધિકરાણ્યાહુઃ  પ્રસાદેન બૃહસ્પતેઃ॥ ૫૫॥
બ્રાહ્મણો વેદવિજ્ઞઃ સ્યાદન્યેષાં સ્વોચિતં ફલમ્ ।
યાત્રાયાં મઙ્ગલશ્ચાપિ  સ્તવરાજો બૃહસ્પતેઃ॥ ૫૬॥
॥ ઇતિ ગુરુસ્તોત્રમ્॥
–

શ‍ૃણુષ્વ દ્વિજશાર્દૂલ શુક્રનામાનિ સમ્પ્રતિ ।
શિવાવતારરૂપસ્ય દૈત્યાચાર્યસ્ય ધીમતઃ॥ ૫૭॥
–

૬. શુક્રઃ
॥ અથ શુક્રસ્તોત્રમ્॥

(શુક્રસપ્તવિંશનામાનિ  )

શુક્રો દૈત્યગુરુઃ શ્રીમાન્ કવિઃ કાવ્યશ્ચ ભાર્ગવઃ ।
સિતઃ શુક્લઃ શુચિર્વિપ્રો   મહાત્મા શઙ્કરઃ પ્રભુઃ॥ ૫૮॥
ઉશના ઉત્તમૌજાશ્ચ ઉદયી ઉજ્વલત્પ્રભઃ ।
ઊર્જ્જસ્વી વૃષરાશીશસ્તુલારાશ્યધિપસ્તથા॥ ૫૯॥
મૃતસઞ્જીવકો જ્ઞાતા વિદ્યાવિનયપણ્ડિતઃ ।
સદ્ગ્રહઃ સાધુશીલશ્ચ યયાતિશ્વશુરો વશી॥ ૬૦॥
ફલશ્રુતિઃ ।
એતાનિ કવિનામાનિ પ્રોક્તાનિ સપ્તવિંશતિઃ   ।
પઠ શ‍ૃણુષ્વ જાવાલે પાઠય શ્રાવયાપિ ચ॥ ૬૧॥
શુક્રાચાર્યસ્તવં યસ્તુ પઠેત્ શુક્રદિનેષુ ચ ।
તસ્ય પ્રીતો ભવેત્ શુક્રઃ શ્વેતપુષ્પૈશ્ચ પૂજિતઃ॥ ૬૨॥
શતાવૃત્તિં  પઠન્નસ્ય કવિર્ભવતિ નાન્યથા ।
પ્રત્યહં ભક્તિભાવેન યઃ પઠેત્ સુસમાહિતઃ॥ ૬૩॥
તસ્ય ધર્મે શુભા બુદ્ધિર્ભવત્યેવ ન સંશયઃ ।
ઇત્યેતત્ કથિતં સ્તોત્રં શુક્રાચાર્યસ્ય ભાસ્વતઃ॥ ૬૪॥
॥ ઇતિ શુક્રસ્તોત્રમ્॥
–

અથ વક્ષ્યે શ‍ૃણુ સ્તોત્રં શનેઃ સૂરસુતસ્ય હ ।
શનિગ્રહો ભવદ્ યેન તુષ્ટઃ શુભવરપ્રદઃ॥ ૬૫॥
–

૭. શનિઃ
॥ અથ શનિસ્તોત્રમ્॥
સૂર્યપુત્રઃ શનિઃ શ્યામો મન્દોઽમન્દઃ શનૈશ્ચરઃ ।
છાયાગર્ભોદ્ભવો વીરો દીર્ઘવક્ત્રઃ પ્રતાપવાન્॥ ૬૬॥
એકાક્ષઃ સર્વસઞ્ચારી દીર્ઘવાસી શુભાક્ષરઃ ।
એતાનિ શનિનામાનિ યઃ પઠેત્પ્રયતો નરઃ॥ ૬૭॥

ફલશ્રુતિઃ ।
તસ્યાષ્ટમગતોઽપ્યેષ ભવેદેકાદશસ્થવત્ ।
શનિવારે તુ સમ્પૂજ્ય શનિં  સૂર્યસુતં નરઃ॥ ૬૮॥
લભતે વાઞ્છિતં સર્વં ગ્રહારિષ્ટવિનાશજમ્ ।
પ્રત્યહં પ્રાતરુત્થાય યઃ પઠેત્તુ શનેઃ સ્તવમ્॥ ૬૯॥
તસ્ય સર્વે ગ્રહાઃ સાધો ભવન્તિ સુખદાયકાઃ ।
ઇતિ તે કથિતં વિપ્ર શનિસ્તોત્રં મહદ્ગુણમ્॥ ૭૦॥
॥ ઇતિ શનિસ્તોત્રમ્॥
–

રાહુનામાન્યથો વક્ષ્યે રાહુપ્રીતિકરાણિ ચ ।
–

૮. રાહુઃ
॥ અથ રાહુનામાષ્ટકમ્॥
પીયુષપાયી મસ્તાખ્યો રાહુર્ભિન્નગતિસ્તમઃ   ॥ ૭૧॥
ઉપરાગગ્રહઃ પુણ્યચરિત્રઃ પુત્રવદ્ભયઃ ।
ફલશ્રુતિઃ ।
રાહુનામાષ્ટકમિદં રાહુપ્રીતિકરં પરમ્॥ ૭૨॥
યઃ પઠેચ્છૃણુયાદ્વાપિ  રાહુદોષૈર્ન  સોઽન્વિતઃ ।
॥ ઇતિ રાહુનામાષ્ટકમ્॥
–

કેતુનામાન્યથો વક્ષ્યે જાવાલે શ‍ૃણુ ભક્તિતઃ॥ ૭૩॥
–

૯. કેતુઃ
॥ અથ કેતુનામાનિ॥
સૈંહિકેયો ધૂમનામા દીર્ઘાઙ્ગો  બહુરૂપવાન્  ।

સ્કન્ધરૂપતનુઃ કેતુર્મહાભીમગ્રહો ગ્રહઃ॥ ૭૪॥
શેષગ્રહાખ્યો નવમગ્રહશ્ચેતિ દ્વિજોત્તમ ।
ફલશ્રુતિઃ ।
કેતૂનાઞ્ચારુનામાનિ કથિતાનિ મયા તવ॥ ૭૫॥
કેતુપ્રીતિકરાણ્યાહુઃ  પુત્રસમ્પતપ્રદાનિ ચ ।
॥ ઇતિ કેતુનામાનિ॥
નવગ્રહસ્તવસ્ય ફલશ્રુતિઃ ।
નવગ્રહાણામેતે વૈ સ્તવાઃ સર્વે નિરૂપિતાઃ॥ ૭૬॥
પુણ્યાઃ પાપહરઃ સર્વે શ્રાવ્યઃ પાદ્યાઃ પ્રયત્નતઃ ।
નવગ્રહસ્તવાધ્યાયં યઃ પઠેત્ પ્રાતરુત્થિતઃ । ૭૭॥
પ્રદક્ષિણાઃ ગ્રહાસ્તસ્ય સૂર્યચન્દ્રાદયો દ્વિજ ।
ધનં ધાન્યં ધરાં ધર્મં કીર્ત્તિમાયુર્યશઃ   શ્રિયમ્॥ ૭૮॥
પુત્રાન્ પૌત્રાન્ શુભાં ભાર્યાં ગોવિન્દે નતિમુત્તમામ્ ।
અન્તકાલે ચ ગઙ્ગાયાં  મરણં દદતે ધ્રુવમ્॥ ૭૯॥
દુઃસ્વપ્નનાશનાઃ સર્વે જ્ઞાતિશ્રૈષ્ઠ્યપ્રસાધકાઃ ।
પિતૄણાં પ્રીતિદા એતે નવગ્રહમહાસ્તવાઃ॥ ૮૦॥
॥ ઇતિ બૃહદ્ધર્મપુરાણન્તર્ગતે નવગ્રહસ્તવહઃ॥
॥ બૃહદ્ધર્મપુરાણમ્ । ઉત્તરખણ્ડઃ । અધ્યાયઃ ૧૧। ૧-૮૦॥

